
201.




Ma si be ca lo shiato và mancanno,
Non te pozzo passare o gran Catone,
Manco a te, Cuosso mio, benaggia aguanno,
Ne Gracco, o l’uno, e l’autro Scipione.
Chiste sò chilli dui, che pò farranno
A la guerra dui fulmene, e dui truone;
E provarrà la Libia sfortonata
Quanto ’n mano a sti dui pesa la spata.




202.




Ecco Frabitio l’autro Aroje Romano,
Che tene sotta coscia li tresore.
Appriesso a chisso và lo gran Serrano,
Che da l’aratro è fatto ’Mperatore.
Sò stracquo, Fabio mio, và chiano, chiano;
Massemo tu farraje pe lo valore,
E co la freoma toa sparare a viento
Faje d’Annibale l’arme, e l’ardemiento.




203.




Sia dell’autre la grolia d’anemare
Le marmole, l’aurunze, o li colure,
O l’essere Dottore, o strolacare
La bona sciorte all’autre, o le sbenture!
L’arte vostra, o Romane, è commannare,
E dare legge, e l’essere Segnure;
Fare sempe carizze a chi ve serve,
E ammaccare la cresta a li soperve.




204.




Pì a lo figlio, che stea strasecolato;
Dice; vì llà Marciello ’n miezo a chille
Comme và de triunfe ’ncoronato!
N’aquela pare ’n miezo a li froncille.
Romma defennerà ss’ommo onorato,
E de Cartagenise; a mille a mille
Farrà mesesca co li suoi cavalle,
E capune farrà tutte li Galle.

